
Málefni: Umsögn Ráðgjafarráðs í málefnum fatlaðs fólks við drög að reglum um 
ferðaþjónustu fatlaðra í Hafnarfjarðarbæ. 
 
 
Ráðgjafarráð gerir hér með eftirfarandi athugasemdir eða setur fram ábendingar við 
framangreindar reglur: 
 
1.gr. 

Ráðgjafarráð telur að ekki eiga að skerða rétt fatlaðra til að nota ferðaþjónustu fatlaðra þó 

þeir eigi bifreið. Aðstaða fatlaðra er algerlega ósambærileg við aðstöðu ófatlaðra þegar 

kemur að valkostum varðandi ferðamáta almennt. Ráðgjafarráð leggur áherslu á að reglurnar 

taki til þeirra sem eru eldri en 67 ára hafi þeir orðið varanlega hreyfihamlaðir eftir þann aldur.  

 

3.gr. 

Ráðgjafarráð spyr hvað átt sé við um að umsókn skuli metin á grundvelli möguleika 

umsækjenda til að nýta sér . . . og/eða aðra ferðamöguleika.“ 

Ráðgjafarráð fagnar því að gildistími samþykktrar umsóknar skuli eiga að taka mið af þörfum 

hvers og eins.  

 

4.gr. 

Ráðgjafarráð telur nauðsynlegt að rjúfa tengsl þjónustutíma ferðaþjónustunnar við 

þjónustutíma almenningsvagna Strætó bs. Nær væri að festa þjónustutímann.Ráðgjafarráð 

vísar hér til leiðbeinandi reglna fyrir sveitarfélög um ferðaþjónustu fatlaðra frá 

velferðarráðuneytinu dags. 24. janúar 2012. Þar er ma. tiltekið að tekið skuli mið af þeim 

alþjóðlegu skuldbindingum sem íslensk stjórnvöld hafa gengist undir, einkum samningi Sþ. 

um réttindi fatlaðra. Í 20. gr. samningsins kemur fram að aðildarríkin skuli gera árangursríkar 

ráðstafanir til þess að tryggja sjálfstæði fatlaðra í þeim efnum, eftir því sem frekast er unnt, 

meðal annars með því að greiða fyrir því að fatlaðir geti farið allra sinna ferða með þeim 

hætti sem og þegar því hentar og gegn viðráðanlegu gjaldi. 

 

5.gr. 

Ráðgjafarráð telur mikilvægt að viðmið um ferðafjölda skuli taka mið af þörfum hvers og eins. 

Ráðgjafarráð telur því skjóta skökku við að sett sé hámark á fjölda ferða í heild. Ráðgjafarráð 

hvetur því til þess að eina reglan verði sú að tekið skuli mið af þörfum hvers og eins. 

Ráðgjafarráð telur einnig að greiðsla hærra gjalds fyrir ferðir umfram 60 á mánuði standist 

ekki leiðbeinandi reglur velferðarráðuneytisins og samning Sþ. um réttindi fatlaðra  en í 

reglum ráðuneytisins segir .; Viðmið um ferðafjölda skulu taka mið af þörfum hvers og 

eins. Þegar um er að ræða ferðir vegna atvinnu eða náms skal miða við að hver og einn 

notandi fái eins margar ferðir og eðlilegt má telja að sú atvinna eða nám kalli á. Auk þess á 

einstaklingur rétt á að lágmarki tveimur ferðum þá daga sem viðkomandi sækir þjónustu á 

þjónustustofnanir eða aðra nauðsynlega þjónustu sem veitt er fötluðu fólki. Ferðir vegna 



afþreyingar eða tómstunda skulu metnar í samráði við hvern og einn og skal í öllum tilfellum 

meta þarfir og markmið viðkomandi einstaklings og getu hans til að ná þeim markmiðum.   

 

Heimilt verði að veita þeim er nota þjónustuna daglega vegna atvinnu eða skólagöngu kost á 

fleiri ferðum en 80. 

 

  

6.gr. 

Ráðgjafarráð lýsir yfir ánægju með að nú sé hægt að panta ferðaþjónustu með tveggja tíma 

fyrirvara og reynt verði að bregðast við pöntunum með skemmri fyrirvara eins fljótt og auðið 

er og í því samhengi verði gjald vegna ferða sem pantaðar eru með tveggja tíma fyrirvara 

eða skemur lækkað frá því sem hefur verið. 

 

7.gr. 

Ráðgjafarráð vekur athygli á að ferð er skilgreind í reglunum sem akstur frá A til B innan 

höfuðborgarsvæðisins. Í framkvæmd er þessi regla brotin á þann hátt að farið er frá A með 

einstakling, annar tekinn upp (B), sá þriðji (C) og jafnvel fleiri (D, E, . . .) og er þá sá sem kom 

í bílinn frá brottfararstað A kominn töluvert aftar í stafrófið, en gert var ráð fyrir að 

áfangastaður hans væri á B. Ráðgjafarráð telur því að eftirfarandi setning; Akstursþjónustan 

byggist á samnýtingu ökutækja þannig að fleiri en einn notandi ferðast að jafnaði saman, fari 

í bága við upphafssetningu 7.gr., nema í þeim tilvikum að fleiri en einn notandi fari saman frá 

A til B. 

 

8.gr. 

Ráðgjafarráð fagnar ákvæðum í 8. gr. 

 

9.gr. 

Ráðgjafarráð spyrst fyrir um hvort þeir fötluðu farþegar ferðaþjónustunnar sem njóta NPA-

aðstoðar/beingreiðslu/liðveislu falli undir síðustu tvær setningar í 9. gr. 

 

10.gr. 

Ráðgjafarráð telur að svo jafnræðis sé gætt eigi gjald fyrir ferðaþjónustu fatlaðra að vera hið 

sama og öryrkjum býðst hjá Strætó bs. eða 115 kr. á ferð sé keypt 20 miða kort, óháð 

ferðafjölda. Ráðgjafarráð vísar hér sérstaklega í niðurlag 35. gr. laga um málefni fatlaðra nr. 

59/1992, en þar segir: „ . . . Ef reglur sveitarfélags kveða á um að notendur greiði gjald vegna 

ferðaþjónustu skal samhliða reglum setja gjaldskrá. Í samræmi við gjaldtökuheimild laga um 

málefni fatlaðs fólks skal gjaldið taka mið af gjaldi fyrir almenningssamgöngur á 

viðkomandi svæði..“ 

 

11.gr. 

Ráðgjafarráð telur nauðsynlegt eins og 11. gr. gerir ráð fyrir, að ökumaður sitji námskeið um 

þjónustu við fatlaða með það að markmiði að vera vel undirbúinn fyrir það verkefni að sinna 

ólíkum notendum og til að auka skilning og hæfni hans í þjónustunni. 

 

 

 

Ráðgjafarráð telur nauðsynlegt halda skuli samráðsfundi með hagsmunaaðilum þrisvar á ári. 

Ráðgjafarráð telur nauðsynlegt að fulltrúi frá Strætó bs. sitji umrædda samráðsfundi.  



Þessar greinar vantar í drögin  

xx gr. 

Samráð 

Fulltrúar samráðshóps félagsmálastjóra sveitarfélaga sem tilheyra þjónustusvæði 

ferðaþjónustunnar þ.e. Hafnarfirði, Garðabær, Kópavogi, Reykjavík, Seltjarnarnesi og 

Mosfellsbæ auk Strætó bs., fulltrúar hagsmunaaðila og verktakar skipa þjónustuhóp til að 

fylgjast með framkvæmd akstursþjónustu fatlaðs fólks á höfuðborgarsvæðinu. 

Þjónustuhópurinn skal hittast á fjögurra mánaða fresti til að fara yfir framvindu þjónustunnar, 

árangur og hvað betur megi fara. 

 

xx gr. 

Ef upp kemur rökstuddur grunur um saknæmt athæfi bílstjóra gagnvart notenda, skal bílstjóri 

settur í leyfi án tafar á meðan lögreglurannsókn stendur yfir. 

 

 xx gr. 

Öryggismyndavélar verði í öllum bifreiðum framkvæmdaraðila til að auka öryggi og eftirlit 

bæði fyrir farþega og bílstjóra. Gögn verða aðgengileg í þrjátíu daga en síðan verður þeim 

eytt. Ekki verður farið yfir upptökur nema tilefni gefist til. 

 

 

Virðingarfyllst, 

f.h. Ráðgjafarráðs Hafnarfjarðarbæjar, 

 

 

 

Bergur Þorri Benjamínsson formaður 

 


